
頭一 phà, 問道於盲 

金鐘 ê掠龍技術是一流 ê，固定 ê人客有二十幾位；伊 ti khang-khòe 做閒 ê

時間，lóng 去馬偕病院免費替 tòa 院 ê病人掠龍，真受大家歡迎。 

一个拜六 ê中晝，金鐘結束伊 ê義工掠龍，行到病院門 kha 口 ê時，聽 tio̍h

下 kha ê對話： 

「請問 beh 去火車頭 ài 去 tó 位坐公車？」庄腳來的老阿伯客氣 teh 問過路 ê

少年人。 

「M̄知 lah，我無時間 lah，你家己去門 kha 口坐計程車！」少年人一點 á人

情味都無，mā 有可能伊真正 hiông-hiông-kông-kông beh 去急診室。 

金鐘踏一步 óa 過去，親切 kā 老阿伯講：「阿伯，我 chhōa 你去坐公車。」 

阿伯躊躇一下，講：「你目 chiu 無看，kám 真正知影去 tó 位坐公車？我 kám

是 teh『問道於盲』！」 

「Chia 附近我真熟，請 tòe 我來。」金鐘 ê枴 á tī 土 kha 頂面點一下點一下，

清脆 ê聲音 chhōa 老阿伯行向公車站牌。 

「真失禮！我 tú-chiah 講『問道於盲』，真正對 lín 盲人 siuⁿ 過無了解。阮一

般明眼 ê人掠做目 chiu 無看 to̍h bê-tang 做啥物 tāi-chì，我看心靈 ê目 chiu khah

要緊；tú-chiah hit 位少年人的確是無閒 kah『心亡』，伊看 bē-tio̍h 人 ê需要，你



卻『目亡心無亡』，上帝一定大大祝福你！」老阿伯沿路行沿路講，滿心歡喜踏

出輕快 ê腳步。 

「阿伯，你 mā 是基督徒 oh？真歡喜 tī 主 ê恩典內面咱相熟 sāi，像你 chit

款隨時了解盲人 ê人無 chē。我 tī 惠明盲校 ê 時，感受 tio̍h 基督 ê疼 chiah 領洗

禮，已經將近四十年 loh，tī 社會上 tú-tio̍h bē 少對盲人 ê無了解 kah 歧視。總是，

上帝時時刻刻 kah 我 tī-.leh，hō ͘ 我有勇氣行入社會；尤其是雙連教會成立盲朋友

聯誼會，實際 koh 具體 teh 關心盲人，阮 chit-má koh khah 受社會大眾 ê肯定，

阮 mā koh khah 有服務社會大眾 ê機會；今 a 日我替三位病人做掠龍復健，心內

真有成就感，mā 真快樂，感謝主！」 

「我看聖經中 ê『chheⁿ-mê-.ê teh kā chheⁿ-mê-.ê chhōa 路』ê譬如 mā 是無 kài

適當。」老阿伯對聖經 koh 相當有研究，早前無注意 ê聖經節，chit 時真自然 to̍h

溢起來心頭。 

「是 lah！阮目 chiu 無看 ê人 siōng 無 ài 人叫阮“chheⁿ-mê-á”。聖經為 tio̍h 顯

顯明上帝ê大能力，有寫真chē殘障者受醫治ê奇蹟，這是何等奇妙ê神跡；m̄-koh，

翻譯聖經 ê人對殘障者 ê稱呼，lóng使用社會上對殘障者帶歧視 koh不雅 ê稱呼。

現代中文譯本 ê聖經 mā 猶是使用『瞎子』稱呼目 chiu 無看 ê人。Chit-ê社會對

殘障弱勢團體 ê歧視 tang 時 chiah 會無去？像你 chit 款明理 ê 人 koh khah chē 一

點 a，應該 to̍h ē-tang 改變社會觀念。」 

老阿伯集中精神 teh聽金鐘慢慢 á說明，一直 tòm頭表示認同，金鐘看 bē-tio̍h

伊 ê表情，m̄-koh 內心體會 ē-tio̍h 伊 ê心意。 

「Beh 去火車頭 ê車來 à，ló͘-la̍t.！願上帝 kah 你 tī-.leh！平安，再會！」 

金鐘 ǹg 老阿伯上車 ê方向 ia̍t 手，嘴 iáu-koh 無停 teh 講：「平安，再會，順

行（kiâⁿ）！」直到公車聲消失去。 

 

 


